
WEF 2004 -
la confederaziun vul
dar be 3,75 milliuns

■ (anr/gc) La confederaziun ha la-
schà savair la regenza grischuna
ch’ella saja pronta da pajar per il
WEF (Forum economic mundial)
2004 silpli 3,75 milliuns per garan-
tir la segirezza da quel a Tavau.
Questa resposta ha fatg smirvegliar
fitg il guvern grischun. Il WEF da
quest onn ha custà pli che 13 mil-
liuns. Vid quests custs èn la confe-
deraziun ed il chantun sa partici-
pads mintgamai cun 5 milliuns, pia
ensemen cun 10 milliuns, la cun-
trada da Tavau e l’organisaziun dal
WEF han surpiglià il rest (en la re-
laziun 3/8, 3/8, 1/8, 1/8).

Gia a l’entschatta da l’onn 2002
ha la regenza dumandà da la confe-
deraziun da sa participar dapli als
custs da segirezza dal WEF en vista
da sia gronda muntada per la Sviz-
ra. Il cussegl federal ha refusà. Anc
dacurt ha il comité dal WEF con-
trahà surlonder a Berna, declarond
ch’il Grischun possia – en vista a ses
sforzs da spargnar – contribuir en
l’avegnir be pli 2 milliuns ad onn.
La cuntrada da Tavau saja pronta da
dar 1 milliun e l’organisaziun dal
WEF fin 2 milliuns.

Il cussegl federal manegia che en
l’avegnir duessan 8 milliuns bastar
per cuvrir ils custs dal WEF. Da
quests vul la confederaziun surpi-
gliar be 3,75 milliuns. La regenza è
surprendida fitg da questa decisiun,
puntuond che cun be 8 milliuns
stuessian ins reducir drasticamain il
persunal per la segirezza al WEF.
Quai na saja betg da responsar.
Sch’ins na possia betg s’entelgir cun
la confederaziun pertutgant surpi-
gliar ils custs per la segirezza dal
WEF, sche na saja quest betg pli
realisabel en l’avegnir a Tavau. Qua-
tras perdess la confederaziun ina
plattafurma per sia politica exteriu-
ra, Tavau, il Grischun e la Svizra in
bun forum da reclama.

Disc cumpact 
cun istorgias dal 
Spiert da Crapalv 

■ (lr/alr) «Istorgias dal Spiert da Cra-
palv» è il titel dal nov disc cumpact che
il Radio Rumantsch e la Lia rumant-
scha han edì communablamain. El
cuntegna  8 istorgias dal Spiert da
Crapalv scrittas da Daniel Badraun e
raquintadas da Roman Pünchera. A par-
tir dad oz pon ins retrair quest disc
cumpact tar la Lia rumantscha e tar las
librarias che vendan publicaziuns ru-
mantschas.

Las istorgias dal Spiert da Crapalv,
enconuschentas dal Simsalabim, l’emis-
siun quotidiana per uffants al Radio Ru-
mantsch, han grond success e vegnan
tadladas fitg gugent dals uffants da tut
las regiuns rumantschas. Quai ha manà
ils responsabels a l’idea da realisar in 
disc cumpact cun novas istorgias dal
Spiert da Crapalv. Spezial vi da quest
portatun è che Roman Pünchera ra-
quinta las istorgias en rumantsch gri-
schun, il linguatg surregiunal da la Ru-
mantschia. 

Uffants da tuttas regiuns ruman-
tschas vegnan uschia en contact cun
questa varianta da noss linguatg ed em-
prendan a chapir rumantsch grischun
gist sco els chapeschan era ils differents
idioms.

Il resultat sa lascha vesair ed udir. Il
frontispizi dal disc cumpact sa preschen-
ta a moda fitg attractiva cun in maletg
da Rolf Giger che mussa il Spiert da
Crapalv. Il spiert, che ha tuttina gia 888
onns, emprenda a conuscher en questas
novas istorgias ina classa da scola. Las
istorgias vegnan enramadas cun musica
da Roman Cantieni.

Il disc cumpact po vegnir retratg per fr. 19.50
tar la Lia rumantscha e tar las librarias cun
sortiment rumantsch.

Il frontispizi dal disc cumpact dal Spiert
da Crapalv. MAD

